
Bakı Dövlət Universitetində 
Mir Cəlal Paşayevə həsr edilən 

kitabların təqdimatı olub

 � Bakı Dövlət Universitetinin (BDU) filologiya 
fakültəsində görkəmli ədəbiyyatşünas alim və yazıçı Mir 
Cəlal Paşayevin anadan olmasının 110 illik yubileyi ilə 
əlaqədar üç kitabın təqdimatı keçirilib. 

Universitetin Azərbaycan 
ədəbiyyatı tarixi kafedra-
sının professoru Təhsin 
Mütəllimovun elmi redaktorlu-
ğu ilə yenidən nəşr olunan “XX 
əsr Azərbaycan ədəbiyyatı” 
dərsliyinin, professor Təyyar 
Salamoğlunun “Mir Cəlal nəsri 
və müasirlik” və Azərbaycanın 
Qırğızıstandakı səfiri Hidayət 
Orucovun bu ölkədə rus 
və qırğız dillərində çapdan 
çıxmış “Mir Cəlal dünya-
sından sətirlər” kitablarının 
təqdimatına həsr edilən tədbirə 

respublikanın tanınmış elm 
xadimləri, müəllim və tələbələr 
qatılıblar.

BDU-dan AZƏRTAC-a 
bildiriblər ki, filologiya 
fakültəsinin dekanı Elçin 
Məmmədov Mir Cəlalın həyat 
və yaradıcılığından danışıb, 
təqdim olunan kitabları mü-
asir ədəbiyyatşünaslığımızın 
nailiyyəti kimi qiymətləndirib.

M.C.Paşayevin Firidun 
Hüseynovla birgə yazdığı “XX 
əsr Azərbaycan ədəbiyyatı” 
dərsliyini yenidən çapa ha-

zırlamış T.Mütəllimov ustadı 
hesab etdiyi görkəmli yazıçı ilə 
bağlı xatirələrini bölüşüb, onun 
alim və müəllim kimi şəxsi 
keyfiyyətlərindən danışıb.

“Mir Cəlal nəsri və 
müasirlik” kitabının müəllifi, 
professoru T.Salamoğlu əsər 
haqqında məlumat verib. Mir 
Cəlal nəsrinin özəlliklərindən, 
onun Azərbaycan ədəbiyyatı 
tarixindəki mövqeyindən söz 
açıb.

H.Orucovun “Mir Cəlal 
dünyasından sətirlər” kita-
bı barədə danışan müəllifin 
qızı, Azərbaycan şifahi xalq 
ədəbiyyatı kafedrasının mü-
diri, professor Səhər Orucova 
bildirib ki, yeni nəşr dünyanın 
bir sıra dillərinə, o cümlədən 
qırğız dilinə də tərcümə olunub 
və qırğız ictimaiyyətinə təqdim  
edilib.

Sonra professorlar Himalay 
Qasımov, Əlizadə Əsgərli, İfrat 
Əliyeva, “Kredo” qəzetinin 
baş redaktoru Əlirza Xələfli, 
yubilyarın qızı, BDU-nun rus 
dili (humanitar fakültələr üzrə) 
kafedrasının müdiri, professor 
Ədibə Paşayeva və digər çıxış 
edənlər Mir Cəlal irsindən 
ətraflı söz açıb, görkəmli yazıçı 
ilə bağlı xatirələrini bölüşüblər.

Indiyədək 35 min sahibkara  
2,1 milyard manat kredit verilib

 � Sahibkarlığa Kömək Milli 
Fondunun fəaliyyət dövrü ərzində ümumi 
dəyəri 4,7 milyard manat olan investisiya 
layihələrinin maliyyələşdirilməsi məqsədilə 
34963 sahibkara 2,1 milyard manatdan 
artıq güzəştli kredit verilib.

“APA-Economics” xəbər verir ki, bunu İqti-
sadiyyat Nazirliyinin Sahibkarlığa Kömək Milli 
Fondunun icraçı direktoru Şirzad Abdullayev 
fondun cari ilin birinci rübündə fəaliyyəti barədə 
məlumat verərkən bildirib.

Ş.Abdullayevin sözlərinə görə, bu kreditlər 
hesabına 160 minədək yeni iş yeri yaradılıb.

“Güzəştli kreditlərin 71 faizi aqrar sektorun, 
29 faizi sənaye və digər sahələrin inkişafına 
yönəldilib. Verilmiş kreditlərin 75 faizi  

regionların, 25 faizi isə Bakı qəsəbələrinin payına 
düşür. Maliyyələşdirilmiş layihələrin 93 faizini 
kiçik və orta həcmli kreditlər təşkil edir”, – deyə 
Ş.Abdullayev vurğulayıb.

Ixracatçılar Klubunun  
növbəti iclası keçirilib

 � Aprelin 17-də Bakı Biznes Mərkəzində 
İqtisadiyyat Nazirliyinin dəstəyi, AZPROMO-nun 
təşkilatçılığı ilə İxracatçılar Klubunun növbəti iclası və 
“Made in Azerbaijan” brendinin təşviqi mexanizmləri 
ilə bağlı seminar keçirilib. Tədbirdə 100-ə yaxın 
sahibkar iştirak edib.

İqtisadiyyat Nazirliyindən 
verilən məlumatda bildirilir ki, 
AZPROMO-nun vitse-prezi-
denti Yusif Abdullayev İxra-
catçılar Klubunun Azərbaycan 
məhsullarının xarici bazarlara 
ixrac edilməsində istehsalçılara 
dəstək göstərmək və ixracat-
çılar arasında daimi ünsiyyət 
platformasını formalaşdırmaq 
məqsədilə yaradıldığını qeyd 

edib, sahibkarlara göstərilən 
dəstək mexanizmləri barədə 
məlumat verib. Vurğulanıb 
ki, rəqabətqabiliyyətli məhsul 
istehsalı, ixracın diversifikasi-
yası, qeyri-neft məhsullarının 
ixracının genişləndirilməsi 
qarşıya qoyulmuş prioritet 
vəzifələrdəndir. Bu məqsədlə 
ölkəmizdə qeyri-neft sek-
torunun ixrac imkanlarının 

genişləndirilməsi, biznes mühi-
tinin daha da yaxşılaşdırılması 
istiqamətində ardıcıl və sistemli 
tədbirlər həyata keçirilir.

“Made in Azerbaijan” 
brendinin təşviqinin isteh-
salın artırılması, ixracın 
coğrafiyasının və həcminin 
genişləndirilməsində əsas 
mexanizmlərdən olduğunu 
qeyd edən Yusif Abdullayev 
bu istiqamətində 2017-ci ildə 
görülmüş işləri və 2018-ci 
ildə reallaşdırılacaq tədbirləri 
diqqətə çatdırıb.

Tədbirdə sahibkarların 
sorğusu əsasında xarici ölkələrdə 
müxtəlif məhsullar üzrə aparılmış 
bazar araşdırmalarının nəticələri 
sahibkarlara təqdim edilib.

Seminarda “Made in 
Azerbaijan” brendinin təşviqi 
mexanizmləri ilə bağlı yeni 
qaydaların üstünlükləri 
diqqətə çatdırılıb, bu barədə 
AZPROMO-nun İxracın Təşviqi 
Departamentinin direktoru Fuad 
Cəfərovun təqdimatı dinlənilib.

Sonda sahibkarları maraq-
landıran suallar cavablandırılıb.

Samirə ƏLİYEVA,  
“Xalq qəzeti”

“Kommersant”:  Belarus Azərbaycana  
“Polonez” reaktiv atəş sistemləri göndərə bilər

 � 2018-ci ildə Belarus Azərbaycana 
10 ədəd “Polonez” reaktiv yaylım atəş 
sistemləri göndərə bilər.  

APA-nın “Kommersant” qəzetinə istinadən 
verdiyi xəbərə görə, 2018-ci ilin sonuna kimi 
Belarus bu sahədə olan ilk ixrac müqaviləsini 
icra etmək niyyətindədir. Qəzetə bu barədə 
Belarus Müdafiə Nazirliyindəki mənbə məlumat 
verib. Mənbə bildirir ki, hüquqi sənədlər final 
mərhələsindədir, lakin sifarişçinin hansı ölkə 
olduğu açıqlanmayıb.

Rusiya müdafiə sənayesi sahəsindəki mənbə 
bildirib ki, sifarişçinin Azərbaycan olduğu ehtimal 
edilir.

 � Son 15 il ərzində möhtəşəm tərəqqi yolu keçən Azərbaycanda 
dövlətçilik daha da inkişaf edib, ölkəmizin siyasi və iqtisadi müstəqilliyi 
möhkəmlənib, dünyada liberal prinsiplərə əsaslanan iqtisadi model 
yaradılıb və uğurla gerçəkləşdirilib. Bununla bərabər respublikamızın 
həm qlobal miqyasda nüfuzu yüksəlib, həm də geoiqtisadi və geosiyasi 
oyunçuya çevrilib, əhalinin sosial rifahı getdikcə yaxşılaşıb. Beləliklə, 
ulu öndər Heydər Əliyevin ideyaları layiqincə həyata keçirilib. Hazırda 
Azərbaycan qlobal enerji və nəqliyyat layihələrinin nüfuzlu iştirakçısı, 
beynəxalq tədbirlər məkanına çevrilib.

Bu müddətdə ölkə həyatı üçün 
strateji önəm daşıyan inkişaf proq-
ramlarının hazırlanması və işlək 
mexanizmlər əsasında reallaşdırıl-
ması, müxtəlif sahələrdə intibah və 
tərəqqi prosesinin geniş vüsət alma-
sı ilə diqqət çəkib. Qlobal enerji və 
nəqliyyat-kommunikasiya layihələrinin 
uğurla gerçəkləşdirilməsi, Avropanın 
enerji təhlükəsizliyinin təminatında 
Azərbaycanın rolunun artırılması, neft 
strategiyasının milli mənafelərə uyğun 
həyata keçirilməsi, eyni zamanda, qeyri-
neft sektorunun ümumi daxili məhsuldakı 
çəkisinin yüksəldilməsi, regionların 
tarazlı və davamlı inkişafı, yeni isteh-
sal müəssisələrinin açılması, işsizlik, 
yoxsulluq problemlərinin tədricən aradan 
qaldırılması, əhalinin sosial müdafiəsi 
tədbirlərinin gücləndirilməsi, infrastruk-
turun bütün sferalarda yeniləşdirilməsi 
məsələləri ötən 15 ildə cənab İlham 
Əliyevin iqtisadi siyasətinin əsas qayəsini 
təşkil edib. Avratlantik məkana inteq-
rasiya, demokratikləşmə və vətəndaş 
cəmiyyəti quruculuğu prosesi, liberal 
iqtisadi-siyasi mühitin, habelə ölkədə 
güclü insan kapitalının formalaşdırılması, 
cəmiyyətdə informasiya-kommunikasi-
ya texnologiyalarının geniş tətbiqi kimi 
məsələlər də dövlət başçısının xüsusi 
diqqət mərkəzində olub. 

Sürətli iqtisadi inkişafın, sabitliyin, 
tolerantlığın, milli və bəşəri dəyərlərin 
ideal sintezinin nümunəsinə çevrilən 
Azərbaycan həm də qlobal enerji - 
logistika layihələrinin təşəbbüskarı və 
iştirakçısı, regionda ən qüdrətli orduya 
sahib əsas güc mərkəzi olduğunu sübuta 
yetirib. 

Yeri gəlmişkən, cənab İlham 
Əliyevin son 15 ildə  təmsil olunduğum 
“Azərbaycan Dəmir Yolları”na göstərdiyi 
diqqət və qayğı barədə də qısaca fikir 
bildirmək istərdim. Belə ki, hər bir 
ölkənin geosiyasi və geoiqtisadi gücü 
həm də onun nəqliyyat  sisteminin inki-
şafından asılıdır. Bu mənada dəmir yolu 
nəqliyyatının rolu mühüm önəm daşıyır. 
Başqa sözlə, milli iqtisadiyyatların qarşı-
lıqlı asılılığının getdikcə artdığı, region-

lararası və qitələrarası mal dövriyyəsi 
səviyyəsinin tədricən yüksəldiyi bir 
dövrdə dəmir yolu nəqliyyatı dövlətlərin 
inkişafının təkanverici elementinə 
çevrilməklə, xüsusi əhəmiyyət kəsb edir. 
Məhz elə buna görə də Azərbaycanda 
dəmir yolu sisteminin tərəqqisinin daim 
diqqət mərkəzində saxlanılması prioritet 
məsələlərdən biridir. 

Bu gün inamla deyə bilərəm ki, 
cənab İlham Əliyev tərəfindən göstərilən 
xüsusi diqqət və qayğı dəmir yolu 
sektorunun dinamik inkişafı üçün böyük 
imkanlar yaradıb. Dövlətimizin başçısı-
nın respublikamıza rəhbərlik etdiyi ötən 
illər ərzində bu sahədə mühüm uğurlar 
əldə olunub. 

Azərbaycan Prezidentinin mü-
vafiq sərəncamı ilə “Azərbaycan 
Dəmir Yolları” QSC-nin rəhbərliyində 
dəyişiklik edilməsi, Cavid Qurbanovun 
səhmdar cəmiyyətə sədr təyin olun-
ması sözügedən sahədə islahatların 
daha da sürətlənməsinə və restruk-
turizasiyasına, dəmir yolu sistemi-
nin ölkə iqtisadiyyatının inkişafının 

lokomotivinə çevirilməsinə, habelə 
dəmir yolu nəqliyyatı vasitələrinin 
müasirləşdirilməsinə öz müsbət təsirini 
göstərib. 

Ötən müddətdə bu qurumun 
tarixində ən müasir standartlara cavab 
verən texnologiyaların tətbiq olunması, 
dəmir yollarında mövcud infrastruktu-
run yenilənməsi istiqamətində mühüm 
tədbirlər həyata keçirilib. Qısa müddətdə 

ümumilikdə 500 kilometrdən çox dəmir 
yolu əsaslı təmir olunub, kontakt şəbəkə 
üzrə əsaslı təmir və yenilənmə işləri 
aparılıb. Bakı-Böyük Kəsik sahəsində 
yolun enerji təchizatı sisteminin sabit 
cərəyandan dəyişən cərəyana keçirilməsi 
üçün yarımstansiyalarda tikinti işləri başa 
çatdırılıb, kontakt şəbəkə üzrə yenilənmə 
və dəyişikliklər, rabitə və işarəvermə sis-
teminin təkmilləşdirilməsi reallaşdırılıb.    

“Azərbaycan Dəmir Yolları”nın  
lokomotiv parkının yenilənməsi 
istiqamətində də mühüm addımlar 
atılıb. Yük və sərnişin lokomotivlərinin, 
teplovozların, elektrovozların, müxtəlif 
təmayüllü yük vaqonlarının alınması ilə 
bağlı əməli tədbirlər həyata keçirilib. 

Hazırda beynəlxalq maliyyə qu-
rumları ilə QSC arasında əlaqələr daha 
da intensivləşib. İslahatların aparılması 
sürətlənib. QSC-nin vaqon parkının 
yenilənməsi istiqamətində mühüm 
addımlar atılıb. Yük daşımalarına 
olan tələbatın ödənilməsi, xidmətin 
səviyyəsinin daha da yüksəldilməsi, 
əlavə yüklərin cəlb olunması və daşınan 
yüklərin mənzil başına təhlükəsiz şəraitdə 
çatdırılması üçün texniki vasitələrin 
müasirləşdirilməsi diqqət mərkəzində 
saxlanılıb. Bütün bunlar isə əlavə valyuta 
resurslarının Azərbaycan iqtisadiyyatına 
yönəldilməsi ilə nəticələnib. 

Azərbaycan dəmir yolunda infrast-
rukturunun yeniləşdirilməsi, xidmətin 
səviyyəsinin daha da yüksəldilməsi 
istiqamətində QSC tərəfindən son iki 
il ərzində görülən işlərin bir qisminə 
nəzər salaq. Bakı Dəmir Yolu Vağzalı 
əsaslı yenidənqurmadan sonra istifadəyə 

verilib. Açılış mərasimində möhtərəm 
Prezidentimiz İlham Əliyev və Birinci 
vitse-prezident Mehriban xanım Əliyeva 
iştirak ediblər.

Ölkə dəmir yollarının beynəlxalq 
nəqliyyat dəhlizlərinə inteqrasiyası da 
uğula reallaşdırılıb.  Azərbaycan-İran 
dəmir yolunun tikintisi sürətlə apa-
rılıb. Bölgədə, Avrasiyada nəqliyyat 
dəhlizlərinin yaradılması istiqamətində 

ən önəmli layihənin- Bakı-Tbilisi-Qars 
dəmir yolunun istifadəyə verilməsi tarixi 
hadisə kimi yaddaşlara yazılıb. 

Sözügedən layihənin  ən mühüm iqti-
sadi və strateji nəticələri barədə bir qədər 
ətraflı danışmaq istərdim. Belə ki, bu 
layihənin tamamlanması ilə artıq Avropa  
Anadolu və Cənubi Qafqaz vasitəsilə 
Orta Asiya, Uzaq Şərq və Cənubi Asiya 
ilə birləşib  və “Dəmir İpək yolu” adlanan 
dəmir yolu şəbəkəsi  fəaliyyətə başlayıb. 
Layihə “Marmaray” layihəsilə birlikdə 
Transavropa və Transasiya dəmir yolu 
şəbəkələrinin birləşdirilməsini, Xəzər 
dənizindən keçən dəmiryolu-bərə xətləri 
vasitəsilə Qazaxıstan və Türkmənistana 
bağlanmasını,  Avropa və Türkiyənin 
Orta Asiya, Uzaq Şərq və Cənubi Asiya 
ilə fasiləsiz dəmir yolu əlaqəsini təmin 
edib. Bu isə Asiya və Avropa arasında 
yük və sərnişin daşınmasının mühüm bir 
hissəsini dəmir yolu ilə təmin etməklə 
nəqliyyat xərclərinin aşağı salınmasına 
müsbət təsir göstərib. Nəticədə İpək yolu 
üzərində yerləşən iqtisadiyyatların inkişa-
fında yeni mərhələ başlanıb. 

Sonda fikrimi yekunlaşdırıb deyə 
bilərəm ki, bu gün xalqımız cənab 
İlham Əliyevin müdrik rəhbərliyi ilə öz 
dövlətinə inam nümayiş etdirərək ölkənin 
iqtisadi və müdafiə qüdrətini artır-
maq üçün fədakarlıqla çalışır. Bu isə o 
deməkdir ki, Azərbaycan bundan sonrakı 
illərdə də öz uğurlu, dinamik inkişaf 
yolunu qətiyyətlə davam etdirəcək. 

Xeyrulla HÜMBƏTOV,  
Yeni Azərbaycan Partiyası (YAP) 

“Azərbaycan Dəmir Yolları” QSC üzrə 
təşkilatın sədri

BUGÜNÜMÜZÜN, 
sabahımızın təminatçısı

Misirin əl-Əzhər Universitetində  
Azərbaycan dilinin tədrisi genişləndirilir

 � Misirin əl-Əzhər Universitetinin “Humanitar fənnlər” 
fakültəsinin ardınca “Dillər və tərcümə” fakültəsində də Azərbaycan 
dilinin tədrisinə başlanılacaq. “Vətənpərvər” - Azərbaycanın Misirdəki 
Diaspor Təşkilatları Birliyinin sədri, tədqiqatçı-alim Seymur Nəsirov 
“Dillər və tərcümə” fakültəsinin dekan müavini, professor Məhəmməd 
Gazi və “Türk dili” şöbəsinin müdiri, professor Hazim Səidlə keçirdiyi 
görüşlərdə bu barədə müzakirələr aparılıb.

Diasporla Iş üzrə Dövlət Komitəsindən 
aldığımız məlumatda deyilir ki, Misirdə 
Azərbaycan dilinin tədrisinin qarşılıqlı 

əlaqələrin inkişafındakı əhəmiyyətindən 
bəhs edən S.Nəsirov bildirib ki, hazırda 
Misirin ən mötəbər universitetlərində və 

təşkilatın Qahirədəki ofisində 600 nəfərdən 
çox tələbə Azərbaycan dilini öyrənir. Qeyd 
olunub ki, “Dillər və tərcümə” fakültəsi əl-
Əzhər Universitetinin önəmli fakültələrdən 
biri olduğu üçün orada Azərbaycan dilinin 
tədrisi hər iki ölkə üçün əhəmiyyət kəsb 
edir. Professor Məhəmməd Gazi isə öz 
növbəsində diaspor sədrinin təşəbbüsünü 
dəstəkləyərək, 2018-2019-cu tədris ilində 
"Dillər və tərcümə" fakültəsinin “Türk dili” 
şöbəsində Azərbaycan dilinin tədrisinə 
başlanılacağını qeyd edib.

Görüşdə həmçinin, əl-Əzhər 
Universitetində Azərbaycan Xalq 
Cümhuriyyətinin 100 illiyi ilə bağlı simpo-
ziumun təşkili və digər məsələlər müzakirə 
edilib. Söhbət əsnasında Azərbaycanın 
dövlətçilik ənənələri və müasir Azərbaycan, 
onun inkişafı haqqında məlumat verən 
S.Nəsirov eyni zamanda Dağlıq Qarabağ 
münaqişəsi, Xocalı soyqırımı ilə bağlı 
həqiqətləri də diqqətə çatdırıb.

Samirə ƏLİYEVA, “Xalq qəzeti”

Ölkəmizdə Beynəlxalq Abidələr və  
Tarixi Yerlər Günü qeyd olundu

 � Tarixi Yerlər və Abidələrin Mühafizəsi Şurasının (ICOMOS) 
təklifi üzrə UNESCO tərəfindən 1983-cü ildə təsis edilmiş bu əlamətdar 
günün qeyd olunması  müxtəlif səbəblərdən və ən əsası da müharibələr  
nəticəsində  məhv olaraq tarixdən silinmək təhlükəsi qarşısında qalan 
abidələrin və tarixi ərazilərin qorunmasına bəşəriyyətin diqqətinin 
yönəldilməsi baxımından çox böyük əhəmiyyətə malikdir.

Hər il Azərbaycanda  aprelin  18-i  
Beynəlxalq Abidələr və Tarixi Yerlər 
Günü kimi təntənəli şəkildə qeyd 
olunur. Bu məqsədlə bir sıra qoruqlar-
da və abidələrdə təbliğat məqsədi ilə  
maarifləndirici tədbirlər həyata keçiri-
lir.

Mədəniyyət və Turizm Nazirliyinin 
tapşırığı ilə həmin gün bütün qoruq və 
abidələrdə tətbiq olunan “Açıq qapı” 
günləri keçirilir.  18 apreldə ölkəmizin 
tarixi yerlərinə, o cümlədən  Qobustan 
Milli Tarix-Bədii Qoruğunu ziyarətə 
gələn turistlər üçün əraziyə giriş 
ödənişsiz  olur.

Azərbaycanın qədim tarixini özündə 
yaşadan, xalqımızın daş yaddaşı hesab 
edilən Qobustan dünya əhəmiyyətli 
tarixi abidəmizdir. Əcdadlarımızın həyat 
tərzini, məişətini, məşğuliyyətini, 
mədəniyyətini, incəsənətini 
köksündə yaşadan Qobustan Milli 
Tarix-Bədii Qoruğu Azərbaycan 
SSR Nazirlər Sovetinin 9 sent-
yabr 1966-cı il tarixli  qərarı ilə 
yaradılmış elmi-tədqiqat idarəsi 
statusuna malik müəssisədir. Qo-
ruğun ərazisinə Nazirlər Kabineti 
tərəfindən təsdiq edilmiş xəritə-
sxemə əsasən Böyükdaş, Kiçikdaş, 
Cingirdağ dağları və onları əhatə 
edən sahələr  və Şonqardağ, Şıxqaya 
qayaüstü kolleksiyaları daxildir. 

Azərbaycan Respublikasının  Prezidenti 
İlham Əliyevin və Birinci  vitse- pre-
zident Mehriban  xanım  Əliyevanın 
təşəbbüsü ilə 29 iyun 2007-ci il tarixində 
Yeni Zelandiyanın Kristcorc şəhərində 
keçirilən Ümumdünya İrs Komitəsinin 
XXXI sessiyasında Qobustanın qayaüs-
tü rəsmləri mədəni landşaftı ilə birlikdə 
UNESCO-nun Dünya İrsi Siyahısına 
daxil edilmişdir. Ölkə başçısının 2011-ci 
ildə imzaladığı sərəncamla milli status 
daşıyan qoruğun ərazisində yeni inzibati 
və muzey binası tikilib istifadəyə veril-
mişdir.

Qoruqda turizmin inkişaf 
etdirilməsi və fərqli yaş qrupuna 
aid turistlərin əraziyə cəlb olunma-
sı məqsədilə 2017-ci ildən qoruğun 
ərazisində “Mini Qobustan” adlı 

arxeoparkın yaradılması, arxeoparkın 
ərazisində Tunc dövrünə aid “Dairə 
yaşayış yeri”nin rekonstruksiyası, 
girişdə qədim Qobustan ərazisində 
məskunlaşmış ibtidai insanın yaşam 
tərzini əks etdirən ibtidai sığınacaqların 
rekonstruksiyası, arxeoparkı seyr edən 
turistlərə iaşə və əyləncə xidmətlərinin 
göstərilməsi üçün müvafiq infrastruk-
turun yaradılması, daha sonra qoruğun 
ərazisində Qobustan motivlərindən 
istifadə olunmaqla interaktiv attrak-
sionlardan ibarət əyləncə parkının və 
kontakt zooparkının yaradılması kimi 

böyük işlərin layihələndirilməsinə başla-
nılmış və bunun üçün zəruri texniki işlər 
həyata keçirilmişdir.

Artıq cari ildə qeyd olunan işlərin 
bir hissəsi yekunlaşmış və arxeopark 
“Mini Qobustan” adlı interaktiv tur kimi 
turistlərin istifadəsinə verilmişdir.

İnteraktiv tur xronoloji ardıcıllığa 
uyğun olaraq “Neolit kəndi”, “Tunc döv-
rü sənətkarlığı”, “Orta əsr zərbxanası” 
bölmələrindən ibarətdir. Bu bölmələrdə 
tamaşaçılar  bələdçinin nəzarəti altında 
Neolit dövrü evi və məişəti ilə tanış 

ola, qida məhsullarının hazırlanmasında 
iştirak edə və dadına baxa, dulus çarxında 
Qobustan gilindən istifadə etməklə saxsı 
qablar düzəldə, hazır klişelərdən istifadə 
etməklə özləri üzərində Qobustan simvol-
ları əks olunmuş xatirə sikkələri zərb edə 
bilərlər.

Bütün bunlarla yanaşı, ərazini 
ziyarətə gələn turistlər həftəsonları 
qoruğun müxtəlif sahələrində ekskursiya 
marşrutlarına salınmayan abidələrlə tanış-
lıq, açıq havada gəzinti və müxtəlif inte-
raktiv fəaliyyətləri əhatə edən “Labirint” 
və “Litosfera” adlı xüsusi ekskursiyalarda 
iştirak edə bilərlər.

Bütün bu işlər həyata keçirilərkən 
müxtəlif yaş qrupundan olan turistlər 
nəzərə alınmış və hər kəsin qoruq 
ərazisində asudə vaxt keçirə bilməsi üçün 
müvafiq şərait  yaradılmışdır.

Bu minvalla azyaşlıların da əraziyə 
cəlb olunmasını təmin etmək üçün ötən 
ildən icrasına başlanılmış kontakt zoo-
parkının yaradılması işləri sürətlə davam 
etdirilməkdədir.

M.MÜKƏRRƏMOĞLU, “Xalq qəzeti”

19 aprel 2018-ci il, cümə axşamı12


